
Vísað er til tölvupósts nefndarsviðs Alþingis, dags. 29. október sl. þar sem allsherjar- og 
menntamálanefnd Alþingis óskar umsagnar um frumvarp til laga um vopn, sprengiefni, og 
skotelda (heildalög, EES-reglu), þskj. 184 - 183. mál.

Umsögn embættisins fylgir hér fyrir neðan en tillögur/athugasemdir embættisins 
varða eftirfarandi greinar frumvarpsins: 3, 6, 7, 10, 14, 16, 22, 23, 25, 30, 32, 40 og 48.

Um 3. gr.

Gerð er tillaga um breyting á b. lið 3. gr. frumvarpsins. Ástæða neðangreindrar tillögu er að 
fyrirbyggja að minniháttar tilbúningur falli utan ákvæða frumvarpsins. Tillaga embættisins er 
eftirfarandi: „Fmmleiðsla er hverskonar tilbúningur, óháð magni, endurbætur og viðgerðir á 
hlutum þeim og efnum sem 1. gr. tekur til.“

Með vísan til samstarfs Tollstjóra og lögreglu er lagt til að bætt verði við skilgreiningu á 
heimatilbúinni sprengju: „Heimatilbúin sprengja er hverskonar hlutur sem inniheldur efni 
eða efnablöndu sem getur sprungið, þ.e. gefir frá  sér höggbylgju, hita eða frákast, s.s. 
sprengjubrot, og/eða kviknað í og hefur ekki verið framleiddur a f aðila eða fyrirtæki sem til 
þess hefur sérstakt leyfi.“ Er rétt að vísa einnig til umsagnar um 30. gr. frumvarpsins.

Gerð er eftirfarandi tillaga að skilgreiningu á vopni: „Með vopni er átt við hvert það tæki eða 
efni sem unnt er að beita til að deyða eða skaða heilsu manna eða dýra tímabundið eða 
varanlega, enda geti tækið eða efnið verið til þess fallið að nota það í slíkum tilgangi.“ 
Ráðherra er heimilt með reglugerð að ákveða nánar en segir í grein þessari hvaða efni og tæki 
skuli teljast skotvopn, skotfæri, sprengiefni eða skoteldar og kveða nánar á um flokkun þeirra.

Um 6. gr., sbr. 10. gr., 14. gr., 16. gr.

Í 6. gr. frumvarpsins segir:

„Bannað er að framleiða til notkunar eða sölu innan lands:

a. sprengifim flugskeyti og skotbúnað til hernaðar,

b. sjálfvirka eða hálfsjálfvirka skammbyssu,

c. sjálfvirkan eða hálfsjálfvirkan riffil,

d. sjálfvirka haglabyssu,

e. hálfsjálfvirka eða handhlaðna fjölskota haglabyssu með skothylkjahólfum sem 
tekur fleiri en tvö skothylki nema henni hafi verið breytt til samræmis við þennan 
áskilnað,



f. skotvopn, dulbúin sem eitthvað annað,

g. skot með skeytum sem ætlað er að rjúfa brynvörn eða eru með sprengju- eða 
íkveikjuskeytum svo og skeyti í slík skot,

h. skotfæri í skammbyssur með skeytum sem splundrast og skeyti í slík skot, 
nema þegar um er að ræða vopn til veiða eða íþróttaskotfimi fyrir þá sem hafa rétt til 
þess að nota þau, og

i. eftirlíkingar skotvopna.“

í 1. mgr. 10. gr. segir „Óheimilt er að flytja inn þá hluti sem tilgreindir eru í 6. gr. Þó getur 
lögreglustjórinn á höfuðborgarsvæðinu, að fenginni umsögn ríkislögreglustjóra, heimilað 
innflutning vopna sem getið er í 6. gr. ef þau hafa ótvírætt söfnunargildi vegna aldurs og 
tengsla við sögu landsins, sbr. 2. mgr. 16. gr. frumvarpsins. Lögreglustjórinn á 
höfuðborgarsvæðinu getur, að fenginni umsögn ríkislögreglustjóra, enn fremur heimilað 
innflutning hálfsjálfvirkra skammbyssna og hálfsjálfvirkra riffla fyrir randkveikt skot, enda 
séu slík vopn sérhönnuð að gerð og þyngd og sannanlega ætluð til íþróttaiðkunar, svo sem 
nánar verður kveðið á um í reglugerð.

Embætti ríkislögreglustjóra leggst alfarið gegn því að heimilt verði að flytja inn, eiga, 
framleiða eða hafa í vörslum sínum eða versla með þau skotvopn og skotfæri sem tilgreind 
eru í 6. gr. frumvarpsins. Er þar um að ræða sjálfvirk og hálfsjálfvirk skotvopn, s.s. sprengifim 
flugskeyti og skotbúnað til hernaðar, skot með skeytum sem ætlað er að rjúfa brynvörn eða 
eru með sprengju- eða íkveikjuskeytum svo og skeyti í slík skot, skotfæri í skammbyssur með 
skeytum sem splundrast og skeyti í slík skot (sbr. einkum 10. gr., 14. gr., 16. gr. 
frumvarpsins). Það er með ólíkindum að slíkt verði heimilt á Íslandi sem friðsælt ríki þótt 
einungis um heimildarákvæði sé að ræða.

Þann 22. júlí 2011 áttu sér stað vofveiflegir atburðir í Noregi þar sem m.a. var notast við 
hálfsjálfvirk skotvopn og sprengiefni. Í skýrslu 22. júlí nefndarinnar, rannsóknarnefndar 
vegna viðbragða yfirvalda við hryðjuverkum og fjöldamorðum í Noregi 22. júlí í fyrra er 
sérstaklega fjallað um hálfsjálfvirk skotvopn og að takmarka þurfi aðgengi almennings að 
slíkum vopnum og sprengiefni. Í greinargerð og tillögum ríkislögreglustjóra til 
innanríksráðherra, um niðurstöður 22. júlí nefndarinnar, frá 3. september 2012 kemur fram að 
endurskoða þurfi skotvopnalöggjöfina með tilliti til þess að takmarka enn frekar aðgang 
einstaklinga að sjálfvirkum og hálfsjálfvirkum vopnum. Eru þau sjónarmið embættisins því 
ítrekuð. Sjónarmið embættisins eru að skotvopnalögin verði sem skýrust og að vilji löggjafans 
verði án svigrúms fyrir matskenndar ákvarðanir embættismanna.

Rétt er einnig að árétt að skv. 14. tl. 9. gr. laga um vernd, friðun og veiðar á villtum fuglum og 
villtum spendýrum við veiðar er m.a. óheimilt að nota sjálfvirk skotvopn, svo og handhlaðnar 
fjölskotabyssur og hálfsjálfvirk skotvopn, með skothylkjahólfum sem taka fleiri en tvö 
skothylki.

Er þess einnig óskað að ákvæði þess efnis að lögreglustjórinn á höfuðborgarsvæðinu skuli afla 
umsagna ríkislögreglustjóra, sbr. ákvæði 10. gr., 14. gr., 16. gr. verði fellt út.

Um 7. gr.

Er þess óskað að felld verði út tilvísun þess efnis í 2. mgr. 7. gr. að ríkislögreglustjóri 
samþykki námsefni og fyrirkomulag námskeiða.



Um 22. gr.

Í 22. gr. frumvarpsins er talað um landsskrá skotvopna, en lagt er til að vísað sé til miðlægrar 
skotvopnaskrár ríkislögreglustjóra.

Um 23. gr.

Í 2. ml. 6. mgr. 23. gr. segir „Eingöngu er heimilt að veita leyfi fyrir hljóðdeyfi á stærri riffla 
sem nota miðkveikt skot.“ Í greinargerð frumvarpsins segir í 3. og 4. mgr. 23. gr. að það sé 
fyrir stærri riffla sem nota miðkveikt skot. Þannig sé komið til móts við skotáhugamenn að 
einhverju leyti til að vernda heyrn notandans að einhverju marki.

Ríkislögreglustjóri leggst gegn því að heimilt verði að veita leyfi fyrir hljóðdeyfi, sbr. 
ofangreint ákvæði frumvarps til laga um vopn, sprengiefni og skotelda og óskar þess að 2. ml.
6. mgr. 23. gr. verði felldur brott.

Stærri rifflar sem nota miðkveikt skot eru skotvopn með aukna hlaupvídd sem annars er 
óheimilt að flytja inn, eiga, framleiða og hafa í vörslum sínum, að gildandi lögum, nema með 
sérstakri undanþágu þar sem viðkomandi hefur sýnt fram á sérstaka þörf vegna veiða á stærri 
dýrum erlendis. Leyfi fyrir slíkum skotvopnum eru háð þeim skilyrðum að vopnið verði ekki 
notað hér á landi nema þá á viðurkenndu skotæfingasvæði og einungis notað við veiðar 
erlendis, og eru þau skilyrði skráð í skotvopnaleyfi viðkomandi.

Í ljósi þess að einungis má nota skotvopnið á viðurkenndu skotæfingasvæði, þar sem 
skotæfingamenn hafa bæði hljóðhlífar og eyrnatappa verður ekki talið að með því að leyfa 
hljóðdeyfa fyrir slík vopn sé verið að koma til móts við skotáhugamenn til að vernda heyrn 
þeirra, enda hægt að verja hana með hljóðhlífum og eyrnatöppum.

Verður einnig að líta til þess að slík heimild til notkun hljóðdeyfa á stærri riffla myndi gera 
lögreglu ógerlegt að sinna eftirlitshlutverki sínu með notkun hljóðdeyfa.

Um 25. gr.

Í 25. gr. frumvarpsins er fjallað um heimildir til að bera skotvopn innanklæða. Er lagt til að 
ríkislögreglustjóri veiti undanþágu frá banni við því að bera vopn innanklæða ef um 
lögregluverkefni er að ræða.

Um 30. gr.

Í samræmi við tillögu um að bætt verði við skilgreiningu í lið 3 b. á heimatilbúinni sprengju er 
jafnframt að hálfu embættisins lagt til að við 30. gr. frumvarpsins verði bætt við nýrri 
málsgrein þar sem kveðið er á um bann við framleiðslu, sölu, inn- og útflutningi og vörslu á 
heimatilbúnum sprengjum, er myndi orðast með eftirfarandi hætti: „Öllframleiðsla, varsla 
sala, inn- eða útflutningur á heimatilbúnum sprengjum er bönnuð.“

Eins og fram kemur í almennum athugasemdum með frumvarpinu urðu voveiflegir atburðir í 
Noregi þar sem sprengja var sprengd í miðborg Osló og í kjölfarið framið fjöldamorð í eynni 
Útey í Buskesund. Sprengjan í miðborg Osló innihélt m.a. ammóníum nítrat sem er algengt 
köfnunarefni í áburði. Við undirbúning umsagnar hittist vinnuhópur á vegum 
greiningardeildar Tollstjóra og sérsveitar og greiningardeildar Ríkislögreglustjóra. Niðurstaða 
vinnuhópsins var að leggja til að 3. mgr. 30. gr. frumvarpsins kveði sérstaklega á um



tilkynningarskyldu framleiðanda, kaupenda og innflytjenda til lögreglu þegar um áburð með 
meira en 10% köfnunarefnisinnihaldi er að ræða. Jafnframt að æskilegt væri að rýmka 
heimildarákvæði lögreglu til aðgangs að sölu- og birgðabókhaldi til efna sem nota megi til 
sprengiefnagerðar, sbr. 3. mgr. 30. gr. frumvarps.

Um 32. gr.

Með vísan til umfjöllunar um 30. gr. frumvarpsins er lagt til að ákvæði verði bætt við 32. gr. 
frumvarpsins: „Öll varsla og meðferð á heimatilbúnum sprengjum er bönnuð.“

40. gr.

Kveða þarf á um bann við vörslu hand- og fótjárna, en einungis er kveðið á um bann við að 
flytja inn, eiga og framleiða hand- og fótajárn.

Eins þarf að kveða á um undanþáguheimild til handa flugrekendum, vegna ákvæða Chicago 
sáttmálans, en nú hvílir skylda á flugrekstraraðilum til að hafa svokallað „restraint 
kit/restraining kit“ um borð í flugförum, um er að ræða afleidda kvöð af 17. viðauka Chicago 
sáttmálsans, sem kemur fram m.a. í ICAO skjali nr. 9811, kaflar 5.4 og 5.5., en hægt væri að 
kveða á um að lögreglustjóri gæti veitt heimild fyrir slíkri undanþágu til handa flugrekendum.

48. gr.

Lagt er til aðað fellt verði út í 48. gr. frumvarpsins að ríkislögreglustjóri veiti tillögu vegna 
gjaldtöku vegna námskeiða og prófa.

Umsögn fjárlagaskrifstofu

Í fylgiskjali með frumvarpinu, umsögn fjárlagaskrifstofu fjármála- og efnahagsráðuneytisins, 
kemur fram í 2. mgr. að verði frumvarpið að lögum muni þurfa að gera smávægilegar 
breytingar á tölvukerfi lögreglunnar vegna skotvopnaskrár, sem áætlað er að geti numið allt 
að 2 m.kr. og verði fjármagnað af fjárheimildum innanríkisráðuneytis fyrir viðhald og þróun á 
tölvukerfum lögregluembætta. Er vakin athygli á því að tilgreindur fjárlagaliður er ekki til.

